ԱՄՓՈՓԱԹԵՐԹ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2022 ԹՎԱԿԱՆԻ ՀՈԿՏԵՄԲԵՐԻ 6-Ի № 1569-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ՇՈՒՐՋ ՇԱՀԱԳՐԳԻՌ ԳԵՐԱՏԵՍՉՈՒԹՅՈՒՆՆԵՐԻՑ ՆԵՐԿԱՅԱՑՎԱԾ ԱՌԱՋԱՐԿՈՒԹՅՈՒՆՆԵՐԻ
 
	1․ Կադաստրի կոմիտե
	6 մայիսի 2026թ.

	
	№ ՍԹ/8518

	«Հայաստանի Հանրապետության կառավարության 2022 թվականի հոկտեմբերի 6-ի N 1569-Ն որոշման մեջ փոփոխություններ և լրացումներ կատարելու մասին»:
ՀՀ կառավարության որոշման նախագծի վերաբերյալ առաջարկում ենք Կադաստրի կոմիտեում կազմակերպել աշխատանքային քննարկում՝ նշված, ինչպես նաև ոլորտին առնչվող այլ թեմատիկ շերտերի ստանդարտացման ուղեցույցների վերանայման, փոփոխությունների և ամբողջական փաթեթի մշակման նպատակով։
Քննարկման կազմակերպման և անցկացման հետ կապված մանրամասները կհամաձայնեցվեն աշխատանքային կարգով։
	1. Ընդունվել է:
Կադաստրի կոմիտեում սույն թվականի մայիսի 22-ին տեղի ունեցած աշխատանքային քննարկման ընթացքում Կոմիտեի գործընկերների կողմից նշվել են 2 հիմնական դիտարկումներ։
Առաջին դիտարկումը վերաբերում էր նախագծով փոփոխվող համապատասխան կետերում և աղյուսակներում «Start_Date» և «End_Date» տվյալների դաշտերի ներառմանը։ Նշված առաջարկն ընդունվել է, հաշվի առնելով, որ այդ դաշտերը վերաբերում են տվյալների բազայում տվյալների մուտքագրման, փոփոխման կամ հեռացման ժամանակային արձանագրմանը և հանդիսանում են ՀՀ կառավարության 2022 թվականի հոկտեմբերի 6-ի N 1569-Ն որոշմամբ հաստատված ուղեցույցների կառուցվածքային բաղադրիչներ, նախագծում կատարվել են համապատասխան տեխնիկական լրամշակումներ։
Երկրորդ դիտարկումը վերաբերում էր շրջակա միջավայրի նախարարության իրավասության ներքո գտնվող մյուս թեմատիկ տարածական տվյալների ստանդարտացման ուղեցույցներում ևս լրամշակման աշխատանքներ իրականացնելու անհրաժեշտությանը՝ հաշվի առնելով դրանցում առկա տեխնիկական և մասնագիտական խնդիրները։
Նշված դիտարկման մասով աշխատանքային քննարկման արդյունքում ձեռք է բերվել փոխըմբռնում, որ տվյալ հարցը դուրս է սույն նախագծի մշակման հիմնական նպատակից և կարգավորման անմիջական առարկայից։ Միաժամանակ, հաշվի առնելով դիտարկման բովանդակային կարևորությունը, ինչպես նաև ՀՀ կառավարության 2025 թվականի նոյեմբերի 6-ի N 1583-Լ որոշմամբ պայմանավորված հետագա համակարգային աշխատանքների անհրաժեշտությունը, շրջակա միջավայրի նախարարությունն իր պատրաստակամությունն է հայտնել Կադաստրի կոմիտեի հետ համագործակցությամբ հաջորդ փուլում առանձին նախագծով կամ նախագծերով դիտարկել և անհրաժեշտության դեպքում նախաձեռնել նախարարության իրավասության ներքո գտնվող մյուս թեմատիկ տարածական տվյալների ուղեցույցների համապատասխան լրամշակման աշխատանքները։

	2. Էկոնոմիկայի նախարարություն
	29 ապրիլի 2026թ.

	
	№  01/10787

	1. Նախագծի 1-ին կետի 2-րդ ենթակետով լրացվող ենթակետերի համարակալումը շտկել,
	1. Ընդունվել է։


	2. նախագծի 1-ին կետի 5-րդ ենթակետով լրացվող 27-րդ ենթակետում «օրենքով նախատեսված» բառերը փոխարինել «Հայաստանի Հանրապետության օրենսդրությամբ սահմանված» բառերով,
	2. Ընդունվել է:

	3. նախագծի 1-ին կետի 8-րդ ենթակետով լրացվող 135-րդ կետում նշված «ինչպես նաև պաշտոնապես հաստատված համաձայնագրերով» եզրույթը հստակեցնել:
	3. Ընդունվել է:
Եզրույթը հանվել է քանի որ, կետը վերաբերվում է բացառապես Հայաստանի Հանրապետության օրենսդրությամբ սահմանված ընթացակարգեով ստեղծված պահպանվող տարածքներին:

	3. Բնապահպանության և ընդերքի տեսական մարմին
	22 ապրիլի 2024

	
	№ 01/29.3/8/2867

	Առաջարկություններ և դիտողություններ չկան:
	

	4. Տարածքային կառավարման և ենթակառուցվածքների նախարարություն
	6 մայիսի 2026թ.

	
	№ ԴԽ/15.2/17282

	Առաջարկություններ և դիտողություններ չկան:
	

	5. Ֆինանսների նախարարություն
	19 մայիսի 2026թ.

	
	№ 01/11-4/12117

	Առաջարկություններ և դիտողություններ չկան:
	

	6. Պետական գույքի կառավարման կոմիտե
	21 ապրիլի 2026թ.

	
	№ 01/09.4/2923

	Առաջարկություններ և դիտողություններ չկան:
	

	7. Վարչապետի աշխատակազմի տեսչական մարմինների աշխատանքների համակարգման գրասենյակ
	27 ապրիլի 2026թ.

	
	№ /48.95/14038

	1. Նախագծի 1-ին մասի 5-րդ կետով Կառավարության 2022 թվականի հոկտեմբերի 6-ի N 1569-Ն որոշման 2-րդ գլխի 20-րդ կետը լրացվում է նոր՝ 32-րդ ենթակետով, որի համաձայն՝ «Կառավարումն իրականացնող մարմնի անվանումը (Management_Body)» - ներկայացվում է տվյալ անտառային տարածքի կամ անտառօգտագործման օբյեկտի կառավարման, վարման, վերահսկողության կամ պահպանության համար պատասխանատու մարմնի անվանումը: Այս կապակցությամբ լրացուցիչ հստակեցման կարիք ունի կառավարում իրականացնող մարմնի համատեքստում վերահսկողություն իրականացնող մարմինը դիտարկելու կարգավորումը: Միաժամանակ, հարկ է նշել, որ Նախագծի այլ կարգավորումներում «Կառավարում իրականացնող մարմնի անվանման» ներքո վերահսկողություն իրականացնող մարմինը սահմանված չէ:
2. Վերոգրյալի համատեքստում առաջարկում եմ դիտարկել նաև անտառօգտագործման և պահպանության նկատմամբ վերահսկողություն իրականացնող իրավասու տեսչական մարմնին` որպես առանձին տվյալների աղբյուր, տարածական տվյալների գեոպորտալում ներառելու նպատակահարմարությունը:
	Ընդունվել է մասնակի:
1. Ընդունվել է
Նախագծի 1-ին մասի 5-րդ կետով լրացվող 32-րդ ենթակետը լրամշակվել է հետևյալ խմբագրությամբ. «Կառավարումն իրականացնող մարմնի անվանումը (Management_Body) - ներկայացվում է տվյալ անտառային տարածքի կամ անտառօգտագործման օբյեկտի կառավարման, վարման կամ պահպանության համար պատասխանատու մարմնի անվանումը»:






2. Չի ընդունվել
Առաջարկն ըստ էության տրամաբանական է, սակայն տվյալ նախագծի կարգավորման առարկայից դուրս է, քանի որ նախագիծը վերաբերում է անտառների և բնության հատուկ պահպանվող տարածքների թեմատիկ տարածական շերտերի հատկանիշների ստանդարտացմանը և դրանց բովանդակային հստակեցմանը, այլ ոչ ազգային գեոպորտալի տվյալների աղբյուրների ինստիտուցիոնալ կազմի ընդլայնմանը կամ տեսչական տվյալների առանձին ինտեգրմանը։ Բացի այդ, վերահսկողություն իրականացնող մարմնի տեղեկատվությունը բնույթով տարբերվում է օբյեկտի ստատիկ իրավական հատկանիշներից և պահանջում է առանձին հայեցակարգային ու տեխնիկական կարգավորում։

	8. Արդարադատության նախարարություն
	2 հունիսի 2026թ.

	
	№ /27.3.3/28416

	«Հայաստանի Հանրապետության կառավարության 2022 թվականի հոկտեմբերի 6-ի № 1569-Ն որոշման մեջ փոփոխություններ և լրացումներ կատարելու մասին» Հայաստանի Հանրապետության կառավարության որոշման  նախագիծն  ունի լրացուցիչ ուսումնասիրության կարիք, ուստի հիմք ընդունելով «Նորմատիվ իրավական ակտերի մասին» օրենքի 6-րդ հոդվածի 6-րդ մասի պահանջները՝ նախագծի վերաբերյալ պետական փորձագիտական եզրակացություն տրամադրելու ժամկետը երկարաձգվում է 10 աշխատանքային օրով:
	Ընդունվել է ի գիտություն:

	8. Արդարադատության նախարարություն
	19 հունիսի 2026թ.

	
	№ /27.3.3/31401

	1. Նախագծի 1-ին կետի 1-ին ենթակետով նախատեսվում է Հայաստանի Հանրապետության կառավարության 2022 թվականի հոկտեմբերի 6-ի № 1569-Ն որոշման (այսուհետ՝ Որոշում) № 3 հավելվածի 2-րդ գլխի 19-րդ կետը շարադրել նոր խմբագրությամբ։
Նույն  կետի 2-րդ ենթակետով նախատեսվում է 19-րդ կետի 23-րդ ենթակետից հետո լրացնել նոր՝ 24-ից 30-րդ ենթակետեր, մինչդեռ հարկ է նկատի ունենալ, որ նոր խմբագրության արդյունքում 19-րդ կետը չի պարունակում ենթակետեր, ուստի հնարավոր չէ լրացում կատարել։
Նշվածով պայմանավորված Նախագծի 1-ին կետի 2-րդ ենթակետով նախատեսված լրացումներն ունեն վերանայման կարիք։
Միաժամանակ հայտնում ենք, որ եթե Նախագծի նպատակը միայն նշված կետի առաջին պարբերության փոփոխությունն է, ապա անհրաժեշտ է վերանայել ամբողջությամբ 19-րդ կետը նոր խմբագրությամբ շարադրելու վերաբերյալ կարգավորումը։
Նույն դիտարկումը վերաբերում է Նախագծի 1-ին կետի 4-րդ ենթակետով որոշման 3 հավելվածում նոր խմբագրությամբ շարադրվող 2-րդ գլխի 20-րդ կետում լրացվող ենթակետերին։
	1. Ընդունվել է։
Նախագծում վերանայվել է 2-րդ գլխի 19-րդ և 20-րդ կետերի փոփոխման իրավատեխնիկական ձևակերպումը, մասնավորապես 19-րդ և 20-րդ կետերն ամբողջությամբ նոր խմբագրությամբ շարադրելու փոխարեն նախատեսվել է համապատասխանաբար 19-րդ և 20-րդ կետերի միայն առաջին պարբերությունների նոր խմբագրություն։ Վերոնշյալով ապահովվել է այն հանգամանքը, որ նշված կետերի ենթակետերը պահպանվեն և հնարավոր լինի դրանցում կատարել լրացումներ ու փոփոխություններ։

	2. Նախագծի 1-ին կետի 3-րդ ենթակետով նոր լրացվող որոշման 3 հավելվածի 2-րդ գլխի 1-ին աղյուսակն առաջարկում ենք համարակալել՝ հիմք ընդունելով «Նորմատիվ իրավական ակտերի մասին» օրենքի 14-րդ հոդվածի 5-րդ մասի պահանջները։
Նույն դիտարկումը վերաբերում է Նախագծի 1-ին կետի 7-րդ ենթակետով Որոշման 3 հավելվածի 2-րդ գլխում լրացվող  2-րդ աղյուսակին և Նախագծի 1-ին կետի 8-րդ ենթակետով Որոշման 3 հավելվածի 11-րդ գլխում նոր խմբագրությամբ շարադրվող աղյուսակներին։
	2. Ընդունվել է։
Նախագծում աղյուսակների ներկայացման ձևը վերանայվել է, 2-րդ գլխի մասով փոփոխությունները կատարվում են գործող 1-ին և 2-րդ աղյուսակններում՝ համապատասխան  տողերը փոփոխելու, հանելու կամ լրացնելու եղանակով, իսկ 11-րդ գլխի նոր խմբագրությամբ շարադրվող աղյուսակները ներկայացվել են համարակալված ձևով՝ Աղյուսակ 1, 2, 2.1, 3 և 4։

	3. Նախագծի 1-ին կետի 6-րդ ենթակետով նախատեսվում է 2-րդ գլխի 20-րդ կետից հետո լրացնել հետևյալ բովանդակությամբ նոր՝ 20.1 կետով, հետևյալ բովանդակությամբ․
«20.1. Այն դեպքում, երբ անտառային տարածքը համընկնում է բնության հատուկ պահպանվող տարածքի կամ պահպանության ու օգտագործման այլ հատուկ ռեժիմ ունեցող տարածքի հետ, այդ հանգամանքը պարտադիր արտացոլվում է տվյալ շերտի հատկանիշներում՝ որպես ներդրումային կամ օգտագործման որոշման վրա ազդող պայման։»։
Սույն կարգավորման մեջ կիրառված «ներդրումային կամ օգտագործման որոշման վրա ազդող պայման» ձևակերպումից պարզ չէ, թե խոսքը վերաբերում է տեղեկատվական նշանակություն ունեցող հանգամանքի արտացոլմանը, թե տվյալ հանգամանքը կարող է հիմք հանդիսանալ որոշակի իրավական հետևանքների կամ որոշումների կայացման համար, ուստի առաջարկում ենք հստակեցնել։
Միաժամանակ Նախագծի 1-ին կետի 6-րդ ենթակետում «20․1» թիվն անհրաժեշտ է փոխարինել «20․1-ին» բառերով։
	3. Ընդունվել է։
Նախագծի 20.1-ին կետի ձևակերպումը հստակեցվել է, նախկինում կիրառված «ներդրումային կամ օգտագործման որոշման վրա ազդող պայման» ձևակերպումը փոխարինվել է ավելի հստակ և տեղեկատվական բնույթ ունեցող ձևակերպմամբ։ Նոր խմբագրությամբ նշվում է, որ հատուկ պահպանվող կամ այլ հատուկ ռեժիմ ունեցող տարածքի հետ համընկնման հանգամանքը տվյալ շերտի հատկանիշներում արտացոլվում է որպես տարածքի օգտագործման, կառավարման կամ գնահատման գործընթացներում հաշվի առնվող տարածական և իրավական նշանակություն ունեցող տեղեկություն։ Միաժամանակ նախագծի համապատասխան ենթակետում «20.1 կետով» ձևակերպումը փոխարինվել է «20.1-ին կետով» ձևակերպմամբ։

	4. Նախագծի 1-ին կետի 8-րդ ենթակետով նախատեսվում է Որոշման հավելված 3-ի 11-րդ գլուխը շարադրել նոր խմբագրությամբ, որի 134-րդ կետի համաձայն՝ բնության հատուկ պահպանվող տարածքները ցամաքի (ներառյալ մակերևութային ու ստորերկրյա ջրերը և ընդերքը) և համապատասխան օդային ավազանի, առանձին բնական օբյեկտներն են, որոնք բնապահպանական, գիտական, կրթական, առողջարարական, պատմամշակութային, ռեկրեացիոն, զբոսաշրջության, գեղագիտական արժեք են ներկայացնում, և որոնց համար սահմանված է պահպանության հատուկ ռեժիմ:
Այս կապակցությամբ հարկ է նկատի ունենալ «Բնության հատուկ պահպանվող տարածքների մասին» օրենքի 1-ին հոդվածը, համաձայն որի՝ բնության հատուկ պահպանվող տարածքը՝ ցամաքի (ներառյալ` մակերևութային ու ստորերկրյա ջրերը և ընդերքը) և համապատասխան օդային ավազանի` սույն օրենքով առանձնացված տարածքներ և առանձին բնական օբյեկտներ, որոնք բնապահպանական, գիտական, կրթական, առողջարարական, պատմամշակութային, ռեկրեացիոն, զբոսաշրջության, գեղագիտական արժեք են ներկայացնում, և որոնց համար սահմանված է պահպանության հատուկ ռեժիմ է։
Վերոգրյալը հաշվի առնելով՝ առաջարկում ենք 134-րդ կետի ձևակերպումը համապատասխանեցնել «Բնության հատուկ պահպանվող տարածքների մասին» օրենքի 1-ին հոդվածով ամրագրված սահմանմանը։
	4. Ընդունվել է։
Նախագծի 11-րդ գլխի 134-րդ կետը համապատասխանեցվել է «Բնության հատուկ պահպանվող տարածքների մասին» օրենքի 1-ին հոդվածով ամրագրված բնության հատուկ պահպանվող տարածքի սահմանմանը։

	5. Նախագծի 1-ին կետի 8-րդ ենթակետով Որոշման հավելված 3-ում նոր խմբագրությամբ շարադրվող 11-րդ գլխի 149-րդ կետով նշվել է, որ Պետական արգելավայրերի տարածքում արգելվում է ցանկացած գործունեություն, որը խախտում է արգելավայրերի էկոհամակարգերը կամ սպառնում է հատուկ գիտական կամ մշակութային արժեք ունեցող օբյեկտների պահպանությանը:
Այս կապակցությամբ հարկ է նկատի ունենալ «Բնության հատուկ պահպանվող տարածքների մասին» օրենքի 18-րդ հոդվածի 1-ին մասը, համաձայն որի՝ Հայաստանի Հանրապետությունում պետական արգելավայրի տարածքում արգելվում է ցանկացած գործունեություն, որը խախտում է արգելավայրի էկոհամակարգերի կայունությունը կամ սպառնում է հատուկ պահպանության կարիք ունեցող էկոհամակարգերի, բուսական և կենդանական աշխարհի ներկայացուցիչների, գիտական կամ պատմամշակութային արժեք ունեցող օբյեկտների պահպանությանը:
Վերոգրյալը հաշվի առնելով՝ առաջարկում ենք 149-րդ կետի ձևակերպումը համապատասխանեցնել «Բնության հատուկ պահպանվող տարածքների մասին» օրենքի 18-րդ հոդվածի 1-ին մասի կարգավորմանը։
	5. Ընդունվել է։
Նախագծի 11-րդ գլխի 149-րդ կետը համապատասխանեցվել է «Բնության հատուկ պահպանվող տարածքների մասին» օրենքի 18-րդ հոդվածի 1-ին մասի կարգավորմանը։

	6. Նախագծի 1-ին կետի 8-րդ ենթակետով Որոշման հավելված 3-ում նոր խմբագրությամբ շարադրվող 11-րդ գլխի 152-րդ կետով նշվել է, որ բնության հուշարձանը գիտական, կրթական, պատմամշակութային և գեղագիտական առանձնահատուկ արժեք ներկայացնող բնական օբյեկտ է։ Բնության հուշարձանի պահպանության և օգտագործման ռեժիմի առանձնահատկությունները սահմանվում են բնության հուշարձանի անձնագրով։ Բնության հուշարձանի տարածքում արգելվում է ցանկացած գործունեություն, որը կարող է սպառնալ դրա պահպանությանը։
Այս կապակցությամբ հարկ է նկատի ունենալ «Բնության հատուկ պահպանվող տարածքների մասին» օրենքի 19-րդ հոդվածի 1-ին մասը, համաձայն որի՝ Հայաստանի Հանրապետությունում բնության հուշարձանի զբաղեցրած տարածքում արգելվում է ցանկացած գործունեություն, որը սպառնում է դրա պահպանությանը: Միաժամանակ նույն հոդվածի 2-րդ մասով սահմանվում է, որ բնության հուշարձանի պահպանության ռեժիմը սահմանվում է յուրաքանչյուր բնության հուշարձանի համար կազմված անձնագրով:
Նշվածից ելնելով առաջարկում ենք, 152-րդ կետի ձևակերպումները համապատասխանեցնել «Բնության հատուկ պահպանվող տարածքների մասին» օրենքի 19-րդ հոդվածի կարգավորումներին՝ ապահովելու դրանց լիարժեք համապատասխանությունը օրենքի ձևակերպումներին։
	6. Ընդունվել է։
Նախագծի 11-րդ գլխի 152-րդ կետը վերաշարադրվել է՝ համապատասխանեցնելով «Բնության հատուկ պահպանվող տարածքների մասին» օրենքի 19-րդ հոդվածի 1-ին և 2-րդ մասերի կարգավորումներին։


	7. Նախագծի 1-ին կետի 8-րդ ենթակետով Որոշման հավելված 3-ում նոր խմբագրությամբ շարադրվող 11-րդ գլխի 153-րդ կետի համաձայն՝ բնության հուշարձանների (կենդանի կամ անկենդան) պահպանության կարգը սահմանվում է յուրաքանչյուր բնության հուշարձանի համար կազմված անձնագրով, որտեղ նշվում է անվանումը, դասակարգումը, նշանակությունը, նկարագրությունը, չափագրությունը, տեղադիրքը, կոորդինատները, զբաղեցրած տարածքը (պահպանման գոտու հետ միասին), պահպանությունն իրականացնող մարմինը և վերջինիս պարտավորությունները։
Այս կապակցությամբ հարկ է նկատի ունենալ «Բնության հատուկ պահպանվող տարածքների մասին» օրենքի 19-րդ հոդվածի 3-րդ մասը, որով սպառիչ կերպով սահմանված են բնության հուշարձանի անձնագրում ներառվող տվյալները։ Մասնավորապես, նշված մասով սահմանված է, որ անձնագիրը պետք է ներառի անվանումը և դասակարգումը, տեղադիրքը և աշխարհագրական կոորդինատները, նկարագրությունը, չափագրությունը և վիճակը, սահմանների և պահպանման գոտու նկարագրությունը, մակերեսը և քարտեզ-հատակագիծը, տվյալներ սեփականատիրոջ և հողօգտագործողի մասին, պահպանության և օգտագործման ռեժիմի առանձնահատկությունները, ինչպես նաև տվյալներ պահպանությունն իրականացնող սուբյեկտի մասին, մինչդեռ առաջարկվող կարգավորումը ամբողջությամբ չի արտացոլում օրենքով սահմանված տվյալների կազմը, ուստի առաջարկում ենք 153-րդ կետի ձևակերպումը համապատասխանեցնել «Բնության հատուկ պահպանվող տարածքների մասին» օրենքի 19-րդ հոդվածի 3-րդ մասի կարգավորումներին։ 
Միաժամանակ հայտնում ենք, որ Նախագծի 1-ին կետի 8-րդ ենթակետով Որոշման հավելված 3-ի 11-րդ գլուխը շարադրվում է նոր խմբագրությամբ և լրացվում է նոր լրացուցիչ կետերով, ինչի արդյունքում տվյալ գլխի վերջին կետը համարակալվում է 156-րդ կետով։ Միաժամանակ գործող Որոշման հաջորդ 12-րդ գլխի կետերի համարակալումը սկսվում է 158-րդ կետից։
Նշվածի կապակցությամբ հայտնում ենք, որ Հավելվածի կետերի համարակալումն ամբողջությամբ ունի վերանայման կարիք, քանի որ չի ապահովվում հաջորդականությունն ու ամբողջականությունը։
Բացի այդ, նոր խմբագրությամբ շարադրվող 11-րդ գլխի բոլոր կետերի ենթակետերը միմյանցից տարանջատվում են վերջակետերով, ինչն անհրաժեշտ է վերանայել։
	7. Ընդունվել է։
Նախագծի 11-րդ գլխի 153-րդ կետը վերաշարադրվել է՝ համապատասխանեցնելով «Բնության հատուկ պահպանվող տարածքների մասին» օրենքի 19-րդ հոդվածի 3-րդ մասով սահմանված բնության հուշարձանի անձնագրում ներառվող տվյալների կազմին։
Միաժամանակ վերանայվել է 11-րդ գլխի վերջնամասի համարակալումը նախկին 155-րդ կետը բովանդակային առումով բաժանվել է երկու առանձին կետերի, իսկ նախկին 156-րդ կետը լրամշակվել  է որպես 157-րրդ կետ, ինչի արդյունքում ապահովվել է 11-րդ գլխի ավարտը 157-րդ կետով և հաջորդ 12-րդ գլխի համարակալման հետ հաջորդականությունը։ Դիտարկման ենթակետերի կետադրությանը վերաբերող մասը ևս ընդունվել և լրամշակվել է։

	8. Հավելվածի 2-րդ կետով նշվել է, որ սույն որոշումն ուժի մեջ է մտնում պաշտոնական հրապարակմանը հաջորդող օրվանից։
Այս կապակցությամբ հարկ է նկատի ունենալ, որ Նախագծով էական փոփոխություններ են կատարվում տարածական տվյալների մի շարք շերտերի կառուցվածքներում, լրացվում են նոր պարտադիր հատկանիշներ, սահմանվում են նոր տարածական շերտեր, ինչպես նաև ընդլայնվում են էլեկտրոնային միասնական տվյալների բազայում ներառման ենթակա տվյալների ծավալն ու կազմը, ուստի գտնում ենք ուժի մեջ մտնելու ժամկետն անհրաժեշտ է վերանայել, հիմք ընդունելով «Նորմատիվ իրավական ակտերի մասին» օրենքի 23-րդ հոդվածի 2-րդ մասը, համաձայն որի՝ նորմատիվ իրավական ակտն ընդունելու իրավասություն ունեցող մարմինը պարտավոր է նախատեսել նորմատիվ իրավական ակտի ուժի մեջ մտնելու ավելի ուշ ողջամիտ ժամկետ, բացառությամբ սույն հոդվածի 4-րդ մասով սահմանված նորմատիվ իրավական ակտերի, եթե ակտով սահմանվում են այնպիսի իրավակարգավորումներ, որոնց համար անհրաժեշտ է հիմնավոր ժամանակահատված, որը հնարավորություն կտա հասցեատիրոջը իր վարքագիծը համապատասխանեցնելու սահմանված պահանջներին, կամ սահմանված իրավակարգավորումները վատթարացնում են անձի իրավական վիճակը:
	8. Ընդունվել է։
Նախագծի ուժի մեջ մտնելու ժամկետը վերանայվել է, նախկին պաշտոնական հրապարակմանը հաջորդող օրվանից ուժի մեջ մտնելու կարգավորման փոխարեն նախատեսվել է, որ որոշումն ուժի մեջ է մտնում պաշտոնական հրապարակման օրվան հաջորդող երեսուներորդ օրը։ Միաժամանակ հիմնավորման մեջ լրացվել է համապատասխան պարզաբանում առ այն, որ երեսնօրյա ժամկետը համաչափ և բավարար է, քանի որ անտառներին և բնության հատուկ պահպանվող տարածքներին վերաբերող համապատասխան թեմատիկ տարածական տվյալները շրջակա միջավայրի նախարարության կողմից արդեն իսկ ձևավորվում և տրամադրվում են, իսկ նոր կամ լրամշակված տվյալների ներառումը ազգային գեոպորտալում կիրականացվի գործող ընթացակարգերի, ազգային տարածական տվյալների ենթակառուցվածքի և գեոպորտալի ոլորտը կարգավորող օրենսդրության համաձայն։



